Гимназиядә милли белем һәм тәрбия
Тәслимә ХАЛИКОВА,

Лениногорск шәһәрендәге 11 нче гимназия директоры
Гимназиянең төп максаты һәм бурычы – балаларның иҗади сәләтләрен ачу һәм үстерү өчен шартлар булдыру; аларда үзлегеннән укуга, үсешкә, ихтыяҗ тудыру; укучыларны югары белем алырга һәм төрле фәнни, практик эшчәнлек өлкәсендә иҗади эшкә әзерләү; республиканың интеллектуаль потенциалын үстерүче актив шәхес тәрбияләү. Уку-укыту планы шәхесне эстетик яктан үстерүгә нигезләнеп эшләнгән. Гимназиядә балаларны халык педагогикасы принципларына нигезләнеп, үз ана телендә укыту һәм тәрбия бирүгә зур игътибар ителә. Укучыларның фән нигезләрен тирәнтен һәм күпьяклап өйрәнү нәтиҗәсендә дөньяны танып-белүләренә ирешү өчен, укытуга галимнәр, югары уку йортлары укытучылары җәлеп ителә.
Бүгенге көндә тулы һәм сыйфатлы белем бирү проблемаларының берсе – укучыларның тормышка яраклашуын (социальләшүен) тәэмин итүче чара буларак дәүләт телләрен һәм чит телләрне сыйфатлы өйрәтү. Президентыбыз тарафыннан республиканың мәгариф системасы алдына үз фикерләрен телдән дә, язмача да дөрес һәм матур итеп әйтә ала торган шәхесләр әзерләү бурычы куелган иде. Моны хәл итү өчен, укытучыдан актив педагогик эзләнү, аның эш тәҗрибәсендә үстерелешле укыту технологиясе принцибына нигезләнгән билгеле бер методик система булдыру таләп ителә. Бу системаның төп максаты – җәмгыятьтә үз урын таба алырлык толерант шәхес тәрбияләү, аның сәләтен күрә белү, аны үстерүгә ярдәм итү, иҗади баскычка күтәрү. Бөек мәгърифәтче Р.Фәхреддинның «Күп белдерүгә караганда аз белдереп, эзләнү орлыгын салу, эзләгәнен үзе табарга өйрәтү юлларын күрсәтү – мөгаллим бирә ала торган хезмәтләрнең иң кадерлесе, иң зурысыдыр» дигән сүзләре бүген дә актуаль булып кала. 
Алда куелган максат һәм бурычларны үтәү өчен, гимназиядә фәннәрне яңа технологияләр аша өйрәтәбез. Ул – уку процессын яңача оештыру, ахыргы нәтиҗәләрне күзалларга омтылу, укучыларның актив эшчәнлегенә этәргеч бирү. Соңгы елларда гимназиянең укыту процессында кулланылучы технологияләр булып үстерелешле укыту технологиясе, компьютер технологияләре, проектлар технологиясе, уен технологиясе, коммуникатив технология, А.З.Рәхимовның иҗади үсеш технологиясе, әдәбиятны укытуда А.Яхин методикасы, Сингапур системасы тора. Гимназиябездә укыту-тәрбия эшендә татар халкының тарихына, мәдәниятенә мәхәббәт тәрбияләү, укучыларның язма hәм телдән сөйләмен камилләштерү өстендә системалы эш алып барыла. 

Яңа педагогик һәм информацион технологияләр куллану республика күләмендә уздырылган олимпиада нәтиҗәләрендә чагылыш тапты. Гимназия укучылары 2010–2011 нче уку елында татар әдәбиятыннан, рус әдәбиятыннан, рус теленнән призлы урыннарга, рус теленнән гимназия командасы һәм бер укучыбыз җиңүче исеменә, 2011–2012 нче уку елында рус әдәбияты, татар теленнән призлы урыннарга, рус теленнән җиңүче исеменә, 2012–2013 нче уку елында татар әдәбиятыннан, рус әдәбиятыннан, татар теленнән призлы урыннарга, рус теленнән җиңүче исеменә, 2013–2014 нче уку елында рус әдәбиятыннан, рус теленнән призлы урыннарга лаек булды.
Гимназиябездә озак еллардан бирле, укытучыларның фәнни юнәлештә системалы эшли белүләрен раслаучы төп дәлил булып, татар теле һәм әдәбияты кафедрасы уңышлы һәм нәтиҗәле эшләп килә. Кафедра белән инде ун елдан артык филология фәннәре кандидаты, Әлмәт дәүләт муниципаль хезмәт институты доценты Р.Х.Гаррапова җитәкчелек итә. Кафедра өченче ел «Яңа коммуникатив технологияләр кулланып, белем сыйфатын күтәрү, укучыларның иҗади сәләтен үстерү» дигән методик тема өстендә эшли. Кафедра каршында укучыларның фәнни оешмасы эшләп килә һәм эксперимент эше алып барыла.
Укучылар өч телдә дә иркен аралаша, өч телнең теоретик һәм гамәли күнегүләрен бертигез дәрәҗәдә үти алсыннар өчен, 2008 нче елдан 2013 нче елга кадәр «Татар, рус һәм инглиз телләрен контрастив юнәлештә укыту» дигән темага эксперимент үткәрелде, ел саен нәтиҗә ясалып барылды. Соңгы елларда бу тәҗрибә республикабыз мәктәпләренә дә тарала бара. Инде традициягә әверелгән, «Татар теле һәм әдәбиятын, рус һәм инглиз телләрен укытуның актуаль мәсьәләләре» дип аталган, Әлмәт дәүләт муниципаль хезмәт институты белән берлектә ел саен үткәрелә торган республикакүләм фәнни-гамәли конференциядә катнашучы укытучылар, мөгаллимнәрнең саны артканнан-арта бара, конференция материаллары даими нәшер ителеп килә.
2013 нче елның сентябреннән гимназиядә «Укучыларның милли мәдәниятен формалаштыруда проект-тикшеренү эшчәнлегенең роле» темасына яңа эксперимент эше башланды.
Сәләтле балалар белән ныклап шөгыльләнү максатыннан, кафедра каршында укучыларның фәнни оешмасы эше җанландырылды. Балалар тәҗрибәле укытучылар җитәкчелегендә экология, биология, татар теле, татар әдәбияты, инглиз теле буенча үзләрен кызыксындырган мәсьәләләрне өйрәнәләр, фәнни-тикшеренү эше белән шөгыльләнәләр. Гимназиябездә традициягә әверелгән «Иҗат фестивале» ел саен уздырыла. Анда фәнни оешмаларда шөгыльләнүче укучылар, конкурсларда урын алган балалар фәнни һәм иҗади эшләре белән чагыш ясыйлар, фикерләре белән уртаклашалар, алдагы уку елына бурычлар билгелиләр. Нәтиҗә куанычлы: фәнни-тикшеренү эшләре белән шөгыльләнүче укучылар саны елдан-ел арта бара. Өч ел элек группаларда 5–6 укучы шөгыльләнсә, соңгы елда һәр секциядә 10–13 укучы фәнни эш башкарды. Аларның күпчелеге республикакүләм конкурсларда уңышлы чыгыш ясады: 2011–12 уку елында республика күләмендә 1 – беренче, 2 – призлы, 2012–13 уку елында 2 – беренче, 2 призлы урын алдылар. 2013–14 уку елында укучыларыбыз башкарган фәнни эшләр югары нәтиҗәләргә ирештеләр: 1. «Ризаэддин Фәхреддиннең иҗади мирасын өйрәнү буенча иң яхшы фәнни эш» –Бөтенроссия бәйгесендә – I дәрәҗә диплом; 2. Каюм Насыйри исемендәге XII төбәкара яшүсмерләрнең фәнни-тикшеренү укуларында – I дәрәҗә диплом (татар халкы тарихы); III дәрәҗә дипломнар (экология, татар теле); 3. Укучыларның Н.И.Лобачевский исемендәге XV Идел буе фәнни-гамәли конференциясендә – III дәрәҗә диплом (инглиз теле), лауреат (татар теле); 4. Т.Миңнуллин истәлегенә багышланган укытучыларның һәм укучыларның I Республика конференциясендә «Сөй гомерне, сөй халыкны» номинациясендә III дәрәҗә диплом (үзе язган шигырьләре өчен), «Үзем сайлаган язмыш» номинациясендә II дәрәҗә диплом (татар әдәбияты). 5. Әлмәт дәүләт муниципаль хезмәт институты үткәргән Клара Булатова исемендәге премия бирелү фестивалендә – «Актерлык осталыгы» номинациясендә лауреат; үзе язган шигырьләре өчен 4 А сыйныфы укучысы Зиганшина Регина Диплом белән бүләкләнде. 
Өстәмә белем бирү системасы аша сәләт-мөмкинлекләр үсеше өчен шартлар тудырыла, милли үзаң тәрбияләнә, татар халкының гореф-гадәтләре, традицияләре өйрәнелә һәм дәвам иттерелә. Гимназиябездә «Айсылу» театр студиясе, музыка студиясе, сынлы сәнгать студиясе, хореография студиясе һәм «Нәфис сүз остасы», «Каурый каләм», «Публицистика» түгәрәкләре уңышлы эшләп килә. Алар татар телендәге республика, регионара һәм муниципаль конкурсларда ел саен призлы урыннар яулыйлар. 2010–2011 нче уку елында Кырымда үткәрелгән «Сөембикә варислары» халыкара төрки-татар фестивалендә 3 урынга лаек булдылар. 2013–2014 нче уку елында IV Халыкара «Йолдызлык – 2013» бәйгесендә – III урын; Республикакүләм «Ватан» һәм «Дулкыннар» бәйгеләрендә – III урыннар яуладылар.
Класстан тыш үткәрелә торган чаралардан милли бәйрәмнәр, кичәләр, «Ел гимназисты», «Яз гүзәле» бәйгеләре гимназиянең традицион бәйрәмнәренә әверелде. Гимназиянең басма «Таң» газетасын, «Илһамият» һәм «Хыял» стена газеталарын чыгару, фән атналыкларын үткәрү дә традициягә әйләнде.
Укучыларыбызны милләте белән горурлану, халкыбызның күренекле шәхесләре белән таныштыру максатында, гимназия күләмендә төрле очрашулар, иҗат кичәләре уздырыла. Быелгы уку елында гына да укучыларыбыз Равил Фәйзуллин, Гәрәй Рәхим, Алмаз Хәмзин, Клара Булатова, Рәмзия Габделхакова кебек шәхесләр белән очрашу бәхетенә ия булдылар. Бу кичәләрдә гимназия укучыларының үзләре язган шигырләре әдипләр тарафыннан югары бәяләнде.
Уку-укыту процессын камилләштерүнең чиге юк, фәкать эзләнергә, яңалыкка омтылырга, билгеләнгән максатка кыю барырга гына кирәк. Йомгак итеп шуны әйтер идем: укытучы дәрестә яңа педагогик һәм мәгълүмати технологияләрне куллана белсә, эксперимент эшендә катнашса, укучыларын фәнни-тикшеренү эшенә тарта алса, ул, һичшиксез, эшендә уңышка ирешәчәк. 
